
SUĠĠERIMENTI 

Il-Kumitat għal-Libertajiet Ċivili, il-Ġustizzja u l-Intern jistieden lill-Kumitat għat-Trasport u 

t-Turiżmu, bħala l-kumitat responsabbli, biex jinkorpora s-suġġerimenti li ġejjin fil-mozzjoni 

għal riżoluzzjoni tiegħu: 

A. billi l-UE hija obbligata tirrispetta l-Karta tad-Drittijiet Fundamentali tal-Unjoni 

Ewropea, b'mod partikolari l-Artikoli 7 u 8 dwar id-dritt għall-privatezza u l-protezzjoni 

tad-data personali; 

B. billi d-data trażmessa mis-Sistemi Kooperattivi ta' Trasport Intelliġenti (C-ITS) hija data 

personali relatata ma' persuna identifikata jew identifikabbli, u billi l-messaġġi tas-C-

ITS se jkunu trażmessi għal firxa wiesgħa ta' servizzi u bejn firxa ta' atturi; 

C. billi s-C-ITS huma bbażati fuq il-ġbir, l-ipproċessar u l-iskambju ta' varjetà wiesgħa ta' 

data minn sorsi pubbliċi u privati, vetturi, utenti u infrastruttura, u billi huwa essenzjali 

li tintgħażel l-aħjar lista ta' servizzi C-ITS għall-kunsiderazzjoni f'konsultazzjonijiet 

bikrija mal-Istati Membri, l-awtoritajiet lokali, il-manifatturi tal-vetturi u l-operaturi tat-

toroq; 

D. billi l-implimentazzjoni tas-sistemi se tkun ibbażata fuq teknoloġiji ta' 

ġeolokalizzazzjoni, bħall-pożizzjonar bis-satellita, u teknoloġiji mingħajr kuntatt li se 

jiffaċilitaw il-forniment ta' firxa wiesgħa ta' servizzi pubbliċi u/jew kummerċjali, u billi 

dawn iridu jikkonformaw mal-acquis tal-UE dwar il-privatezza u l-protezzjoni tad-data, 

għandhom regoli stretti dwar il-kunfidenzjalità, u jaħdmu wkoll bl-objettivi u l-prattiki 

tal-Istrateġija Spazjali għall-Ewropa; 

E. billi ċ-ċibersigurtà tas-C-ITS hija element ewlieni tal-implimentazzjoni, billi 

soluzzjonijiet ta' sigurtà frammentati jipperikolaw l-interoperabilità u s-sikurezza tal-

utenti finali, u billi, għalhekk, hemm ħtieġa ċara għal azzjoni fil-livell tal-UE; 

F. billi r-responsabilità u t-trasparenza fis-sistema algoritmika jfissru l-implimentazzjoni 

ta' miżuri tekniċi u operazzjonali li jiżguraw it-trasparenza u n-natura 

nondiskriminatorja tat-teħid ta' deċiżjonijiet b'mod awtomatizzat u tal-proċess tal-

ikkalkolar tal-probabilitàta' mġiba individwali; billi t-trasparenza għandha tagħti lill-

individwi informazzjoni sinifikanti dwar il-loġika involuta, is-sinifikat tal-proċess u l-

konsegwenzi tiegħu; billi dan għandu jinkludi informazzjoni dwar id-data użata għat-

taħriġ tal-analitika u jippermetti lill-individwi jifhmu u jimmonitorjaw id-deċiżjonijiet li 

jaffettwawhom; 

1. Jenfasizza li l-leġiżlazzjoni dwar il-protezzjoni tad-data, jiġifieri r-Regolament Ġenerali 

dwar il-Protezzjoni tad-Data (GDPR), applikabbli mill-25 ta' Mejju 2018, u d-Direttiva 

dwar il-privatezza elettronika (2002/58/KE), hija applikabbli bis-sħiħ fl-aspetti kollha 

tal-ipproċessar ta' data personali għas-C-ITS, b'mod partikolari f'dak li għandu x'jaqsam 

mal-prinċipji tal-limitazzjoni tal-iskop, il-minimizzazzjoni tad-data u d-drittijiet tas-

suġġetti tad-data, peress li l-messaġġi C-ITS jistgħu jwasslu indirettament għall-

identifikazzjoni tal-utenti; 

2. Jenfasizza li, fil-każ ta' karozzi intelliġenti, id-data trid tiġi pproċessata b'mod 

awtomatiku biss fil-karozza jew fil-karozzi stess, u biss sakemm dan ikun strettament 

meħtieġ teknikament għall-funzjonament tas-C-ITS, u jrid jiġi mħassar immedjatament 

wara; jenfasizza li kwalunkwe pproċessar jew trażmissjoni ulterjuri lejn kontrolluri oħra 

tad-data jrid ikun possibbli abbażi tal-kunsens infurmat, mogħti liberament, ċar u attiv 

tal-utenti u l-passiġġieri li jkollhom id-data tagħhom miġbura u pproċessati; jenfasizza, 

barra minn hekk, il-ħtieġa li jiġu evitati "driving walls", li jkun ifisser li l-utenti ma 

jkunux jistgħu jsuqu l-karozzi intelliġenti tagħhom stess jekk ikunu rrifjutaw li jagħtu l-

kunsens tagħhom; jitlob li jkun hemm l-opzjoni ta' "offline mode" li tkun magħmula 

disponibbli fil-karozzi intelliġenti, li tippermetti lill-utent jitfi t-trasferimenti ta' data 

personali lil apparati oħra mingħajr ma tiġi ostakolata l-kapaċità tiegħu li jsuq il-vettura; 

3. Jenfasizza li l-protezzjoni tal-privatezza u d-data personali hija kruċjali biex jiġi żgurat 

li l-utenti finali jaċċettaw is-servizzi l-ġodda;  jiġbed l-attenzjoni għall-fatt li jekk is-

servizz ipprovdut ikun ibbażat fuq id-data dwar il-lok, dan irid jipprovdi informazzjoni 

rilevanti lill-utent, li jrid ikun f'pożizzjoni li jirtira l-kunsens tiegħu/tagħha; 

4. Jenfasizza l-ħtieġa għal trasparenza ħafna akbar u għal responsabilità algoritmika fir-

rigward tal-ipproċessar tad-data u l-analitika min-naħa tan-negozji; ifakkar li l-GDPR 

diġà jipprevedi d-dritt li wieħed jiġi infurmat dwar il-loġika involuta fl-ipproċessar tad-

data; 

5. Jenfasizza li l-kwistjonijiet ta' sigurtà tad-data għandhom jiġu kkunsidrati mhux biss 

matul it-tħaddim tal-apparat C-ITS innifsu, iżda wkoll fil-bażijiet ta' data fejn id-data 

tiġi pproċessata u/jew maħżuna; jenfasizza wkoll li r-rekwiżiti tekniċi, amministrattivi u 

organizzattivi xierqa, inkluż il-kriptaġġ obbligatorju minn tarf sa tarf, iridu jiġu definiti 

għall-istadji kollha tal-ipproċessar, filwaqt li jiġi żgurat livell adegwat ta' sigurtà; 

6. Itenni li fir-rigward tas-C-ITS, il-produtturi huma l-punt inizjali ewlieni biex ikun 

hemm sistemi ta' responsabilità iktar stretti, li jwasslu għal kwalità aħjar tal-prodotti u 

ambjent iktar sikur f'termini ta' aċċess estern u l-possibilità għal aġġornamenti; 

7. Jiġbed l-attenzjoni għall-fatt li l-protezzjoni tad-data u l-kunfidenzjalità jridu jiġu 

kkunsidrati matul l-ipproċessar kollu; jenfasizza li l-implimentazzjoni tal-"protezzjoni 

tal-privatezza u tad-data bid-disinn u b'mod awtomatiku" għandha tkun il-punt tat-tluq 

għad-disinn tal-applikazzjonijiet u s-sistemi tal-ITS; ifakkar li t-tekniki ta' 

anonimizzazzjoni jistgħu jżidu l-fiduċja tal-utenti fis-servizzi li jkunu qed jużaw. 

8. Jinnota li l-Kummissjoni se tistabbilixxi qafas ġuridiku dwar il-protezzjoni tad-data 

permezz tal-adozzjoni ta' atti delegati skont id-Direttiva ITS (2010/40/UE); jitlob lill-

Kummissjoni, għalhekk, biex tiżgura l-ogħla livell ta' protezzjoni f'konformità sħiħa 

mal-Karta tad-Drittijiet Fundamentali tal-Unjoni Ewropea u l-acquis tal-UE. 

